ÚZBEKISTAN

Lýðveldið Úzbekistan hlaut sjálfstæði frá Sovétríkjunum 1991. Úzbekistan er fjölmennasta ríki fyrrum sovésku Miðasíu með um 25 milljónir íbúa og býr yfir umtalsverðum náttúruauðlindum. Landið hefur því föng til að verða leiðandi ríki í Miðasíu takist að tryggja pólitískan stöðugleika og efnahagsumbætur. Höfuðborg landsins er Tashkent (2.100.000 íbúar). Úzbekar eru um 3/4 hluta íbúa landsins. Fjölmennustu þjóðabrot eru Rússar (um 6%) og Tadzhíkar (um 5%), og Kazakar (um 4%). Mikill fjöldi fámennari þjóðarbrota býr einnig í Úzbekistan: Karakalpakar, Tatarar, Gyðingar, Kóreumenn, Kyrgyzar, Úkraínumenn, Túrkmenar, Tyrkir og Arabar. Rússar búa einkum í höfuðborginni Tashkent en hefur fækkað mikið frá því að landið hlaut sjálfstæði. 88% þjóðarinnar er íslamstrúar (einkum Sunni), þó svo að engin ríkistrúarbrögð séu fyrir hendi og áhangendur annarra trúarbragða fái að iðka trú sína. Landbúnaður er höfuðatvinnugrein landsins og búa rúmlega 63% þjóðarinnar til sveita. 

I. Sögulegt yfirlit

Það svæði Miðasíu sem nú nefnist Úzbekistan hefur borið mörg heiti í aldanna rás og verið aðsetur hámenningar (af ýmsum toga) frá því fyrir Krists burð. Íranskar þjóðir bjuggu á svæðinu frá fornu fari og hafa írönsk/persnesk menningaráhrif lengst af verið mikil. Landið hefur lotið yfirráðum fjölda þjóða og landvinningamanna um jafnt langan sem skamman tíma, þ.á.m. Persa, Makedóníumanna (Alexander mikli og eftirmenn hans), Araba, Tyrkja, Mongóla, Úzbeka og Rússa. Svæðið var fyrr á öldum hluti af samgöngukerfinu milli Austurlanda og Vesturlanda, sem nefndist Silkivegurinn. Íslamstrú þjóða Miðasíu má rekja til landvinninga Araba á 7. og 8. öld. Þegar það svæði sem nú er Úzbekistan var hluti hins íslamska menningarheims blómstraði þar persnesk-arabísk hámenning í borgum, svo sem Búkhara og Samarkand, og náði frægð heimspekinga og fræðimanna á borð við Avicenna (Abu Ali al-Husain ibn Abdallah ibn Sina) um allan hinn menntaða heim.

Mongólar lögðu Miðasíu undir sig í upphafi 13. aldar undir forystu Genghis Khan og lögðu þá menningarborgir svæðisins að mestu í rúst og slátruðu flestum íbúanna. Mannsaldrar liðu þar til menning fór að ná sér á strik á ný eftir það áfall. Miklir þjóðflutningar tyrknesk-mongólskra þjóðflokka frá norðvestur Síberíu til Miðasíu áttu sér stað á 14. og 15. öld. Þessir þjóðflokkar mynduðu bandalag og kenndu sig við einn leiðtoga "Gullna tjaldsins", Uz Bek Khan, afkomanda Ghengis. 

Undir forystu Amir Temur (í sögum nefndur Tímúr halti) varð landsvæði það sem nú er Úzbekistan á ný miðstöð hámenningar undir lok 14. aldar, og höfuðborg Tímúrs, Samarkand, blómstraði á ný. Þekktustu sögulegar byggingar sem enn standa í Samarkand eru frá dögum Tímúrs og niðja hans. Þótt þeir tækju margt í arf frá Mongólum, og endurreistu víðáttumikið ríki með hervaldi, voru margir þessara leiðtoga ekki síður þekktir fyrir framlag til menningar. Má þar nefna afkomanda Tímurs, furstann Uluk Bek einn þekktasta stjörnufræðing allra alda. Þjóðarblanda sú sem enn setur svip sinn á svæðið - mongólsk, tyrknesk, írönsk - mótaðist á þessu tímabili. Menningartungur voru áfram persneska og arabíska, en Úzbekar sem eru af mongólsk-tyrkneskum uppruna töluðu (og tala) tyrkneska tungu. Tadzhíkar, sem einkum búa í suðurhluta landsins (í Búkhara og Samarkand), tala íranska tungu.

Á seinni hluta 18. aldar liðaðist ríki (khanate) Úzbeka í sundur og þrjú ríki risu á svæðinu, Khiva, Kokand og Búkhara. Eftir að Evrópumenn hófu siglingar fyrir Afríku, og fundu vesturheim, dróg mjög úr mikilvægi Silkivegarins. Afleiðingin var efnahagslegur samdráttur og menningarleg hrörnun Mið-Asíu. 

Stjórn Rússaveldis

Sundrung og að heita má stöðug átök milli þessara ríkja auðvelduðu landvinninga Rússaveldis. Landfræðilegar aðstæður, einangrun og eyðimerkur, hægðu hins vegar á framsókn Rússaveldis til suðurs um miðbik 19. aldar. Á þeim tíma var samkeppni rússnesku og bresku heimsveldanna um áhrif í Mið- og Suður Asíu í algleymingi (the Great Game). Á seinni hluta 19. aldar hófst framsókn Rússa af krafti undir stjórn Konstantíns Kaufmanns, hershöfðingja. Keisaraveldið lagði Tashkent (1865), Búkhara (1876), Khiva (1873) og Kokand (1875) undir sig á seinni hluta 19. aldar og urðu ríki þess hluti af Túrkestanhéraði Rússaveldis með borgina Tashkent sem höfuðstað. Búkhara og Khiva nutu þó nokkurrar sjálfstjórnar meðan keisaraveldið var við líði. Á 10 ára tímabili hafði Rússaveldi því lagt undir sig landssvæði sem var á stærð við helming Bandaríkjanna og tryggt varnir suðurvængs keisaradæmisins allt frá Kákasus í vestri til Khokand í austri, sem gerði Breska heimsveldið uggandi um öryggi Indlandskaga og var vatn á myllu þeirra kennimanna sem héldu því fram að langtímamarkmið Rússaveldis væri Suðurasía í heild sinni og aðgangur að Indlandshafi.

Stjórn Rússaveldis í Miðasíu hafði í för með sér umtalsverðar efnahagslegar breytingar ekki síst í landbúnaði með endurbótum á veitukerfi til baðmullarræktar, jafnframt breiddist rússneska, rússnesk stjórnsýsla og tækni hratt út, járnbrautir voru t.a.m. lagðar til Samarkand og Tashkent 1905. Hins vegar hafði stjórn Rússaveldis lítil áhrif á hefðbundinn lífsmáta almennings. 

Úzbekistan undir ráðstjórn

Í borgarastríðinu í kjölfar valdráns Bolshevíka 1917 tókust rauðliðar, hvítliðar, Bretar og skæruliðahreyfing þjóðernissinna (Basmachi hreyfingin) á um svæðið. Haustið 1919 náðu rauðliðar yfirráðum í Túrkestan, þó svo að Basmachi hreyfingin héldi ýmsum jaðarsvæðum fram til 1922. Árið 1924 var sósíalíska ráðstjórnarlýðveldið Úzbekistan stofnað og innri landamæri sovésku Miðasíu í stórum dráttum dregin eftir þjóðernum og tungumálum. Tilfærslur á lýðveldismörkum Miðasíulýðveldanna áttu sér stað allt fram á 5. áratuginn, en Miðasíulýðveldin urðu að lokum fimm: Úzbekistan, Túrkmenistan, Kazakstan, Tadzhíkistan og Kýrgizstan. Þess á geta að allar þjóðir Miðasíu, að Tadzhíkum undanskildum, eru af tyrknesku bergi brotnar og tala tyrknesk mál, þó svo að mongólsk blóðblöndun hafi verið umtalsverð fyrr á öldum. Tadzhíkar eru hins vegar að persneskum uppruna og tala persneskt mál. Íslamstrú er hins vegar sameiginleg þjóðum Miðasíu. Þjóðernisvitund hefur ávallt verið veikburða í Miðasíu og vikið fyrir ætthópnum og svæðahyggju.

Á sovéttímanum áttu sér stað miklar breytingar á úzbeksku þjóðfélagi. Nútímavæðing sovétstjórnarinnar fól einkum og sér í lagi í sér iðnvæðingu, samyrkjuvæðingu og útrýmingu ólæsis (einungis 3.8% íbúa voru læsir árið 1926 - um 1970 hafði ólæsi verið útrýmt). Á fyrstu áratugum ráðstjórnarinnar var hraður vöxtur í iðnframleiðslu og mikil fólksfjölgun í borgum, ekki síst um og eftir síðari heimstyrjöld þegar stór hluti sovésks iðnaðar og fjöldi slavneskra íbúa var fluttur frá Evrópuhluta Sovétríkjanna eftir innrás Þjóðverja. Einnig var fjöldi annarra þjóðerna nauðfluttur til Miðasíu vegna vantrausts sovétstjórnarinnar á hollustu þeirra. Herská guðleysisstefna sovétstjórnarinnar (einkum á 3. og 4. áratugnum), samyrkjuvæðingin og hreinsanir Stalíns tóku einnig sinn háa toll í Úzbekistan jafnt og annarsstaðar. Aðgerðir sovétstjórnar á 7. áratugnum til að stórauka baðmullarframleiðslu í Úzbekistan með umfangsmiklu veitukerfi hafði stóralvarleg umhverfisáhrif og er Aralvatn er nú á góðri leið með að þorna upp.

Spilling var útbreidd í Sovétríkjunum og segja má að hún hafi orðið inngróinn hluti af sovésku þjóðfélagi á Brézhnévtímanum (stöðnunartímabilið). Í Úzbekistan varð hún landlæg innan stjórnkerfisins á löngum ferli Sharafs Rashidov, leiðtoga kommúnistaflokks Úzbekistan 1959-1983. Undir Júríj Andropov, leiðtoga Sovétríkjanna 1982-1984, var hafin mikil herferð gegn spillingu í Sovétríkjunum og var hún hvað hörðust í Úzbekistan þar sem umfangsmikið spillingarnet æðstu flokksleiðtoga var afhjúpað, en þeir höfðu stungið undan andvirði milljóna dollara af því fé sem sovétstjórnin ætlaði lýðveldinu. Hreinsanir (blóðlausar að þessu sinni) í efri lögum flokksforystunnar í lýðveldinu ruddu veginn fyrir nýrri kynslóð leiðtoga á 9. áratugnum. Lítið fór þó fyrir Glasnoststefnu Míkhaels Gorbatsjovs í lýðveldinu. Eftir blóðugar þjóðerniserjur í Ferganadal 1989 varð stefnubreyting í Moskvu og höfuðáhersla lögð á stöðugleika í lýðveldinu í stað baráttu gegn spillingu og var Íslam Karímov skipaður flokksleiðtogi (núverandi forseti landsins).

II. Stjórnmálaþróun eftir sjálfstæði

Í ágúst 1991 studdi kommúnistaflokkur Úzbekistan með Íslam Karímov í broddi fylkingar valdaránstilraun harðlínumanna í Moskvu 19. ágúst 1991, þó svo að stjórnvöld í Tashkent slægju í og úr meðan beðið var framvindu mála í Moskvu. Þegar valdaránstilraunin fór út um þúfur lýsti þing Úzbekistan yfir sjálfstæði. Eins og í mörgum öðrum fyrrum sovétlýðveldum héldu kommúnistaleiðtogar völdum, þó þeir gerðust lýðræðissinnar í orði. Í desember 1991 í kjölfar upplausnar Sovétríkjanna var Íslam Karímov kjörinn forseti lýðveldisins með 86% atkvæða samkvæmt opinberum tölum. Jafnframt studdu 98.2% sjálfstæðisyfirýsingu Úzbekistan í þjóðaratkvæðagreiðslu sem fram fór á sama tíma. Einungis einn stjórnarandstöðuflokkur, Erk, fékk að bjóða sig fram gegn hinum endurskýrða kommúnistaflokki Úzbekistan, Lýðræðisflokki alþýðunnar (PDP). 

Í desember 1992 var ný stjórnarskrá samþykkt sem kveður á um að Úzbekistan sé veraldlegt og lýðræðislegt forsetalýðveldi. Forsetinn skipar forsætisráðherra og ríkistjórn, en þarf til þess staðfestingu þingsins. Forsetinn skipar jafnframt dómara og héraðsstjóra, en skipun dómara í stjórnlagadómstól þarf samþykki þingsins. Forseti getur rofið þing með samþykki stjórnlagadómstóls.

Aðgerðir gegn stjórnarandstöðu

Á árunum 1992 - 1993 var stjórnandstaða brotin á bak aftur og stærstu stjórnarandstöðuflokkarnir, Erk og Birlik, voru bannaðir. Leiðtogar stjórnarandstöðunnar voru fangelsaðir og sumir hurfu sporlaust. Mörgum tókst þó að flýja land, einkum til Rússlands og Tyrklands. Jafnframt var frjálsum fjölmiðlum lokað. Stjórnvöld réttlættu aðgerðirnar með vísun í baráttu gegn íslamskri bókstafstrú og nauðsyn þess að koma í veg fyrir borgarastríð eins og í Tadzhíkistan (þó svo að Erk og Birlik hafi ekki boðað íslamska bókstafstrú). 1994-1995 styrkti Karímov stöðu sína enn frekar innan valdakerfis Úzbekistan þegar hann vék helstu andstæðingum sínum úr embætti. Árið 1996 hafði Karímov einnig vikið úr embætti hugsanlegum keppinautum, en margir þeirra höfðu gegnt lykilhlutverki til að tryggja valdastöðu Karímovs á fyrstu árum sjálfstæðis.

Haustið 1994 var Æðsta Ráð (þing) Úzbekistan lagt niður og nýtt löggjafarþing stofnað, Oly Majilis. Í desember 1994 fóru fram þingkosningar. Af 250 þingsætum fékk flokkur Karímovs, PDP, 193 þingsæti. 57 þingsæti  féllu í skaut "óháðra" frambjóðenda og flokksins Framfarir í þágu Föðurlands, sem studdi Karímov, og var jafnframt eini flokkurinn sem fékk að bjóða sig fram auk PDP. Í mars 1996 fór fram þjóðaratkvæðagreiðsla þar sem kjörtímabil Karímovs forseta var framlengt til ársins 2000. Samkvæmt opinberum tölum studdu 99.6% atkvæðabærra manna tillöguna. Stjórnarskráin kveður á um að forseti geti einungis setið tvö fimm ára kjörtímabil; hins vegar má framlengja kjörtímabilin í þjóðaratkvæðagreiðslu.

Í kjölfar þingkosninganna komu stjórnvöld á fót “opinberum” flokkum innan þingsins, Jafnaðarmannaflokknum (Adolat), Þjóðlega endurreisnarflokknum (Milli Tiklanish) og Einingarflokkur alþýðu (Khalk Birliki). Fengu þessir flokkar til liðs við sig marga þingmenn úr Lýðræðisflokki alþýðunnar (PDP). 

Þjóðernishyggja og trúarbrögð

Í kjölfar sjálfstæðis Úzbekistan leituðu stjórnvöld einkum lögmætis með vísun í  þjóðernisstefnu og trúarbrögð. Eins og í öllum fyrrum sovétlýðveldum tók þjóðernishyggja við kommúnisma sem ein helsta lögmæting tilveru ríkjanna og til að fylkja þjóðinni um valdhafa. Til að leggja áherslu á sjálfstæði landsins ákváðu stjórnvöld 1993 að úzbekska skildi á ný rituð með latnesku letri. Latneskt letur hafði verið innleitt af Sovétstjórninni á 3. áratug 20. aldar, en kýrilískt letur tekið upp á 5. áratug. Úzbekska var jafnframt gerð að ríkismáli, þó svo að rússneska sé almennt töluð innan stjórnkerfisins og í borgum. Landvinningamaðurinn Amir Temur hefur jafnframt verið gerður að þjóðhetju og er honum lýst sem föður úzbeksku þjóðarinnar. 

Þjóðarreisn (nation-building) Úzbekistan hefur hins vegar valdið öðrum þjóðarbrotum áhyggjum, ekki síst slövum með Rússa í broddi fylkingar, en einnig Karakalpaka í vesturhluta landsins, Kíptsjaka í Ferganadal og Tadzhíkum í Samarkand og Búkhara. Hættan á þjóðernisdeilum og ótti við aukinn brottflutning Rússa, sem gegna enn mikilvægu hlutverki í efnahagslífi Úzbekistan, hefur hins vegar temprað stefnu stjórnvalda í Tashkent og almennt séð er Úzbekistan talið til tekna að mismunun þjóðerna er þar lítil. Fjöldi Úzbeka búa jafnframt í öðrum Miðasíuríkjum og hafa utanríkispólitískir hagsmunir Úzbekistan, ekki síst gagnvart Rússlandi, því haldið aftur af þjóðernisstefnu stjórnvalda. 

Tashkent stuðlaði jafnframt að endurvakningu Íslamstrúar, undir vökulu eftirliti stjórnvalda. Árið 1995 voru um 20.000 moskur starfandi en höfðu nánast engar verið eftir í lok Sovéttímabilsins. Íslömsk bókstafstrú og túlkun Íslam í óþökk stjórnvalda, hefur hins vegar verið bæld niður af hörku. Stjórnvöld halda jafnframt upp ströngu eftirliti með Íslam í Ferganadal, sem er hefðbundin miðstöð Íslamstrúar í Miðasíu. 1998 var enn hert á aðgerðum gegn stjórnarandstöðu og íslamskri bókstafstrú, ekki síst vegna ótta við áhrif Taliban hreyfingarinnar handan landamæranna í Afganistan. Umfangsmiklar handtökur fóru fram í borginni Namangan í Ferganadal og voru þrjár íslamstrúarhreyfingar ásakaðar og dæmdar fyrir tilraunir til valdaráns. Stjórnvöld héldu því fram að sakborningar hefðu fengið þjálfun í hryðjuverkastarfsemi í Afganistan, Tadzhíkistan og Pakistan.

Hryðjuverk og pólitískur óstöðugleiki

16. febrúar 1999 sprungu sex bílsprengjur í Tashkent við helstu stjórnarbyggingar, þ.á.m. aðsetur ríkisstjórnarinnar á þeim tíma sem ráðgert var að forsetinn kæmi á ríkisstjórnarfund, en vegna seinkunar slapp Karímov með skrekkinn. 16 létust og nokkrir tugir slösuðust í sprengjutilræðunum. Hefði Karímov verið ráðinn af dögum hefði landið að öllum líkindum steypst út í ólgu og átök vegna valdatómarúms, enda hefur forsetinn því sem næst einræðisvald í landinu. Miklar handtökur fylgdu í kjölfar sprenginganna. Stjórnvöld ásökuðu helstu stjórnarandstöðuleiðtoga í útlegð um hryðjuverkin, en stjórnarandstaðan hélt því fram að hryðjuverkunum væri beitt sem réttlætingu á hertri kúgunarstefnu stjórnvalda. Stjórnarandstöðuleiðtogar í útlegð héldu því jafnframt fram að það væri valdboðsstefna Karímovs gagnvart þeim pólitísku og trúarlegu skoðunum sem ekki féllu að stefnu stjórnvalda væri helsti spennuvaldurinn í Úzbekistan. Baráttunni gegn íslamskri bókstafstrú væri jafnframt ætlað að draga athygli almennings frá þeim miklu efnahagsörðugleikum sem eru í landinu. Áður lítt þekkt samtök herskárra íslamskra bókstafstrúarmanna, Íslamshreyfing Úzbekistan (IMU) undir stjórn Juma Namangani, lýsti ábyrgð á hendur sér. 

Í ágúst 1999 gerði IMU, sem hefur aðsetur í Afganistan og Tadzhíkistan, tilraun til að komast til Ferganadals í gegnum suðurhluta Kýrgizstan með það að markmiði að koma á íslamskri stjórn í dalnum (en þar búa um 9 milljónir manna). Að beiðni Kýrgizstan hóf úzbekski herinn sprengjuárásir á öfgamenn. Sambærilegar árásir Úzbeka á meintar bækistöðvar öfgamanna í Tadzhíkistan, án heimildar stjórnvalda í Dúshanbe, höfðu hins vegar í för með sér aukna spennu í samskiptum við Tadzhíkistan. Í nóvember 1999 hafði tekist að hrekja uppreisnar aftur til Tadzhíkistan. 

Þing- og forsetakosningar 

5. og 19. desember 1999 fóru fram þingkosningar. Fimm flokkar buðu fram, en allir þeirra styðja forsetann, enda stofnaðir af stjórnvöldum. Jafnframt buðu óháðir, að nafninu til, frambjóðendur sig fram. Engir stjórnarandstæðingar fengu heimild til að taka þátt í kosningunum; Birlik og Erk flokkarnir voru áfram bannaðir og leiðtogar þeirra í útlegð. Engin kosningabarátta fór fram og var stefna flokkanna, með vissum blæbrigðamun, sú sama: ættjarðarást og stuðningur við Karímov. Flokkarnir fimm unnu öll þingsæti í sveitarstjórnarkosningum sem einnig fóru fram í desember.

9. janúar 2000 var Karímov endurkjörinn forseti með 91.9% atkvæða samkvæmt opinberum tölum. Síðustu forsetakosningar fóru fram 1991, en þá fékk Karímov 86% atkvæða gegn Múkhamed Solikh, leiðtoga Erk, sem síðan var bannaður. Solikh fékk 12% þrátt fyrir að hann hefði engan aðgang að fjölmiðlum. Hann var hins vegar raunverulegur stjórnarandstæðingur. Lýðræði Úzbekistan náði hvað lengst á síðustu tveimur árum Sovétríkjanna og fyrstu tveimur árum sjálfstæðis. Aðeins einn frambjóðandi fékk að bjóða sig fram gegn Karímov í kosningunum árið 2000, Abdulhasiz Dzhalolov, sem fékk 4.17% atkvæða. Dzhalolov er leiðtogi Lýðræðisflokks alþýðunnar (PDU - fyrrum kommúnistaflokkur Úzbekistan), sem fékk meirihluta atkvæða í þingkosningunum. Með það fyrir augum að gefa mótframboði lögmæti studdi PDU framboð Dzhalolovs, en ekki Karímovs. Óhætt er að segja að fáir hafi látið blekkjast af þessum hundakúnstum. Kosningarnar voru fordæmdar af helstu alþjóðastofnunum og mannréttindasamtökum; ÖSE sá ekki einu sinni ástæðu til að senda kosningaeftirlitsmenn. Jafnvel frambjóðandi “stjórnarandstöðunnar” Dzhalolov, sagðist hafa greitt Karímov atkvæði sitt “svo lýðræðið mætti sigra”. ÖSE lýsti því jafnframt yfir, fyrir kosningarnar, sem er nýmæli, að þær gætu ekki talist lýðræðislegar. Stjórnvöld skýrðu þær takmarkanir sem voru á raunverulegum mótframboðum með vísan í menningargildi Úzbekistan, en ÖSE svaraði því til samtökin bæru vissulega virðingu fyrir einstæðum menningarhefðum og sögu Úzbekistan, hins vegar væri ÖSE samtök lýðræðisríkja.

Þing- og forsetakosningarnar draga enga dul á það að Karímov er að heita má einvaldur í Úzbekistan. Hann réttlætir hins vegar stefnu sína með vísun í pólitískan stöðugleika og nauðsyn þess að stöðva útbreiðslu íslamskrar trúar. Þrátt fyrir oft á tíðum harða gagnrýni Vesturlanda á stjórnarfar í Úzbekistan nýtur stefna forsetans umtalsverðs stuðnings í Úzbekistan, enda óttast margir íbúar landsins borgarastríð og erjur á borð við þær sem geysa í Afganistan og Tadzhíkistan. Hins vegar er mikil óánægja í Úzbekistan með rótgróna spillingu í stjórnkerfinu og klíkuskap stjórnvalda.

III. Utanríkismál

Að fengnu sjálfstæði hafa forgangsverkefni utanríkisstefnu Úzbekistan falist í því að tryggja stöðuleika landamæra ríkisins, fullveldi og öryggi í Miðasíu. Úzbekistan varð sjálfstætt ríki, í raun óumbeðið, í kjölfar atburðanna í Moskvu seinni hluta árs 1991. Úzbekistan og önnur Miðasíulýðveldi lögðu því þunga áherslu á að verða stofnaðilar Samveldis sjálfstæðra ríkja 21. desember 1991, enda voru Úzbekistan og Miðasíulýðveldin mjög háð slavnesku lýðveldum Sovétríkjanna (Rússlandi, Úkraínu og Hvíta Rússlandi), sérstaklega Rússlandi bæði efnahagslega og hernaðarlega. 

Rússland

Stefna Úzbekistan gagnvart Rússlandi hefur hins vegar sveiflast milli náinnar samvinnu (Tashkentöryggissáttmálin 1992 - varnarsamningur fyrrum Sovétlýðvelda) og opinberrar fordæmingar á íhlutun í innanríkismál. Undir slagorðinu “Túrkestan er okkar heimili” lagði Karímov ennfremur til árið 1995 sameiningu fyrrum Miðasíulýðvelda Sovétríkjanna til að stemma stigu við rússneskum áhrifum, hugmynd sem fékk dræmar undirtektir í Miðasíu. Úzbekistan framlengdi ekki aðild sína að Tashkentsáttmálanum í apríl 1999, en gekk í stað þess í GUUAM í sama mánuði (samtök fyrrum Sovétlýðvelda sem vilja draga úr áhrifum Rússlands innan Samveldisins - Georgía, Úzbekistan, Úkraína, Azerbaijan, Moldova - ekkert þessara ríkja á nú aðild að Tashkent sáttmálanum). 

Hæg stefnubreyting Úzbekistan gagnvart Rússlandi, strategísk og efnahagsleg, gerði vart við sig 1997 og jókst til muna 1998 eftir að bandamaður Úzbekistan (og Rússlands) Rashid Dostum beið ósigur gagnvart Talibönum í norðurhluta Afganistan. Sprengjutilræðin í Tashkent 1999 og tilraun íslamskra öfgamanna að brjóta sér leið frá Tadzhíkistan um Kýrgizstan til Ferganadals Úzbekistan sama ár og önnur tilraun haustið 2000 (búist er við þriðju tilrauninni nú í haust) hafa fært Úzbekistan enn nær Rússlandi, þó svo að Tashkent hafi forðast allt það sem ber keim af pólitískum samruna. Þrátt fyrir að úzbekski heraflinn sé sá stærsti í Miðasíu, um 55.000 manns, er þjálfun, búnaði og bardagaþreki ábótavant. Tashkent lítur svo á að Rússland sé mun áreiðanlegri bandamaður gegn íslamskri bókstafstrú í Miðasíu, en Bandaríkin, og líklegri til að veita hernaðarstuðning. Moskva hefur jafnframt skipt sér lítið af innanríkismálum í Úzbekistan, lætur sig lýðræðisvæðingu litlu skipta og telur öryggi og stöðugleika mikilvægari markmið. Heimsókn Pútíns til Tashkent í maí 2000 og heimsókn Karímovs til Moskvu í apríl 2001 staðfestu sameiginlega hagsmuni ríkjanna í baráttunni gegn íslömskum hryðjuverkamönnum og andstöðuna við stjórn Talibana í Afganistan. Í Moskvu voru undirritaðir samningar um hernaðarsamstarf í baráttunni gegn hryðjuverkum og efnahagssamstarfssamningar, en Rússland er mikilvægasti viðskiptaaðili Úzbekistan og eina landið sem getur haft umtalsverð áhrif á efnahag Úzbekstan, a.m.k. þegar til skemmri tíma er litið.

Þann 14. júní sl. gekk Úzbekistan í Shanghai samvinnustofnunina (SCO) samtök Rússlands, Kína, Kazakstan, Kýrgizstan og Tadzhíkistan um landamæra- og varnarsamstarf í baráttunni við hryðjuverkamenn, öfgamenn og aðskilnaðarsinna.

Miðasía

Þar sem Úzbekistan er landlukt ríki (með landamæri að öðrum landluktum ríkjum) hafa tengslin við nágrannaríkin Tadzhíkistan, Kazakstan og Afganistan (auk Rússlands) haft forgang í utanríkisstefnu landsins. Tashkent studdi afganska stríðsherrann Rashid Dostam (sem er afganskur úzbeki) í norðurhluta Afganistan gegn Talibönum til að skapa stoðsvæði milli Úzbekistan og borgarastríðsins í Afganistan. Borgarastríðið í Tadzhíkistan (sem hófst 1992; 1997 var samið um vopnahlé), og sú spenna sem ríkir í landinu nú, hafa jafnframt verið stöðugt áhyggjuefni í Tashkent, en Úzbekistan studdi kommúnistastjórnina í Dúshanbe gegn samfylkingu stjórnarandstæðinga í Tadzhíkistan. Samskiptin við Tadzhíkistan eru jafnframt flókin vegna þess fjölda Úzbeka sem búa í Leninabadhéraði Tadzhíkistan, sem nær inn í Ferganadal. Borgarastríðið í landinu var hins vegar helsti hvati að samvinnu við nágrannaríkin Kazakstan og Kýrgizstan og Rússland, en 1993 sendu Úzbekar, Kazakar og Rússar hermenn til Tadzhíkistan til að verja suðurlandamæri ríkisins gegn átökunum í Afganistan (Rússar gæta enn suðurlandamæra Tadzhíkistan, en Úzbekar og Kazakar hafa haldið á brott). 

Ágreiningur milli Miðasíuríkja hefur hins vegar hamlað umfangsmikilli svæðabundinni samvinnu. Úzbekistan er langfjölmennasta ríki Miðasíu og jafnframt miðsvæðis. Tashkent hefur viljað gegna leiðtogahlutverki á svæðinu, sem önnur Miðasíu ríki kunna fremur illa, en þau gruna Tashkent um landvinningastefnu þegar til lengri tíma er litið á þeim svæðum þar sem Úzbekar eru fjölmennir. Það er m.a. ótti Kazaka, Kyrgíza og Tadzhíka við fyrirætlanir Úzbekistan sem hafa stuðlað að nánari tengslum þessara ríkja við Rússland, ekki síst hernaðarlegum. Vatnsskortur á svæðinu gæti stuðlað að nýjum átakalínum í samskiptum Miðasíuríkjanna þegar fram líða stundir. 

Vesturlönd

Til að vega upp á móti áhrifum Rússlands hefur Tashkent jafnframt kappkostað að auka samskiptin við ESB, einkum Þýskaland, svo og við Bandaríkin. Hins vegar hefur innanríkisstefna Karímovs, og þó sérstaklega tíð mannréttindabrot, torveldað þróun tengsla, ekki síst í ljósi þess að ESB og Bandaríkin hafa engra brýnna þjóðarhagsmuna að gæta í landinu. Ljóst er hins vegar að Bandaríkin vilja draga eftir megni úr áhrifum Rússlands á svæðinu. Úzbekistan hefur jafnframt lagt áherslu á góð samskipti við Tyrkland, en Tyrkir hafa sýnt Miðasíu mikinn áhuga eftir hrun Sovétríkjanna. Hins vegar hafa takmörkuð efnahagsleg föng Tyrklands torveldað áætlanir ákveðinni hópa í Tyrklandi um áhrifasvæði í Miðasíu. 

IV. Efnahagsmál

Arfleið Sovétríkjanna

Þó svo lífskjör almennings hafi batnað til muna á sovéttímanum var Úzbekistan fyrst og fremst hráefnisframleiðandi innan sovéska hagkerfisins og fór fullvinnsla fram í öðrum lýðveldum. Höfuðáhersla var lögð á framleiðslu baðmullar og annarra landbúnaðarafurða, þó svo að iðnaður á borð við framleiðslu flugvéla, landbúnaðarvéla og bifreiða hafi einnig verið þróaður. Á sovéttímanum var ólæsi útrýmt og öflugu menntakerfi var komið á fót. Fjöldi vísindastofnana var jafnframt starfræktur. Hins vegar fluttist stór hluti menntafólks og lærðra verkamanna, bæði Rússa og Úzbeka, úr landi á fyrstu árum sjálfstæðis. Grunngerð Úzbekistan var ennfremur vanþróuð á sovéttímanum. Járnbrautir og vegir þurfa miklar endurbætur ef stuðla á að vexti í verslun og flutningum. Hvað alvarlegast er slæmt ástand áveitukerfis landsins, en baðmullarrækt, sem er helsti atvinnuvegur Úzbeka, grundvallast á áveitu.  

Þegar á heildina er litið gerði efnahagsstefna Sovétstjórnarinnar það að verkum að Úzbekistan var illa undir sjálfstæði búið. Samkvæmt opinberum tölum var Úzbekistan eitt af fátækari lýðveldum Sovétríkjanna (einungis Tadzhíkistan var fátækara). Jafnframt leiddu aðgerðir Sovétstjórnarinnar til að stórauka baðmullarframleiðslu (undir lok sovéttímans var Úzbekistan annar stærsti baðmullarframleiðandi í heimi) til þess að landbúnaðarhagkerfi festist í sessi - 1998 var hlutur landbúnaðar í þjóðarframleiðslu (GDP) 31%, það hæsta í fyrrum sovétlýðveldum. Jafnframt leiddu þessar aðgerðir Sovétstjórnarinnar til eins versta umhverfisskaða í fyrrum Sovétríkjum. Aralvatn, sem var fjórða stærsta stöðuvatn í heimi, hefur misst 3/5 af vatnsmagni sínu frá 1961 þar sem vatni var í stórum stíl veitt úr ánum Amu Darya og Syr Darya á baðmullarakra. Stóraukið seltumagn í Aralvatni og mengun vegna ofnotkunar skordýraeiturs og áburðar hafa drepið niður sjávarútveg á svæðinu. Ofnotkun skordýraeiturs og áburðar hafa aukinheldur gert það að verkum að gæði baðmullar Úzbekistan fara versnandi með ári hverju. Vindar á uppþornuðum og menguðum svæðum í kringum Aralvatn dreifa nú eitruðu ryki, sem mengar drykkjarvatn og fæðu með alvarlegum heilsufarslegum afleiðingum íbúanna á svæðinu

Efnahagstefnan eftir sjálfstæði (Allar hagtölur eru frá EBRD). 

Lækkun þjóðarframleiðslu  í kjölfar upplausnar Sovétríkjanna var minni en í öðrum fyrrum Sovétlýðveldum (-11.1% árið 1992), sem skýrist einkum af því að hráefnisframleiðsla er drifkraftur hagkerfisins, en ekki iðnframleiðsla. Efnahagsumbætur í Úzbekistan hafa jafnframt verið afar hægar. Það sem hefur einkennt efnahagstefnu Úzbekistan undanfarinn áratug eru víðtæk ríkisafskipti sem hafa það að markmiði að draga úr félagslegu umróti tengdu markaðsumbótum og tryggja pólitískan stöðugleika. Engar áreiðanlegar tölur liggja fyrir um atvinnuleysi, en það er talið mjög lítið. Iðnstefna stjórnvalda miðar að því að flytja mikið fjármagn úr landbúnaðargeiranum yfir í iðngeirann; baðmullarframleiðsla er t.a.m.skattlögð um 75%. 

Miklar niðurgreiðslur á iðn- og neysluvörum voru þung byrgði á ríkisfjármálum á fyrri hluta 9. áratugarins og leiddu til óðaverðbólgu; árið 1994 var hún 1.568%. Aðhald í ríkisfjármálum (fjárlagahalli 4.1% af GDP 1995 úr 18.3% 1992) og ströng peningastefna eftir að Úzbekistan tók upp eigin gjaldmiðil, Som, árið 1994 (vaxtastig seðlabankans var 84% 1995; verðbólga féll niður í 54% 1996) og lán frá IMF til umbóta tóku hins vegar að skila sér árið 1996, sem var fyrsta árið sem hagvöxtur mældist í Úzbekistan eftir sjálfstæði (1.6%). Hagvöxtur var mestur 1998, eða 4.4%. Talið er að hagvöxtur hafi hins vegar aðeins verið 1% árið 2000. Verðbólga var svipuð og 1999, um 30%. Fjárlagahalli var 3% af GDP (1999 -2.2%). Viðskiptajöfnuður var -140 milljónir USD (1999 -202 milljónir USD). Vöruskiptajöfnuður var 306 milljónir USD. 

Beinar erlendar fjárfestingar árið 2000 voru 231 milljón USD (201 milljón USD 1999). Þjóðarframleiðsla á mann var 304 USD árið 1999; tölur fyrir 2000 liggja ekki fyrir. Erlendar skuldir Úzbekistan voru um 3.5 milljarðar USD árið 1999, sem var 57.6% af GDP. Erlendar skuldir hafa hinsvegar aukist verulega á síðasta ári og eru nú um 70% af GDP sé miðað við raungengi. Þar sem stuðningur alþjóðlegra fjármálastofnanna er takmarkaður vegna gengisstefnu stjórnvalda hefur Úzbekistan þurft að taka erlend skammtímalán á mjög háum vöxtum til að greiða afborganir af erlendum skuldum (sem voru 1999 um 17 milljónir USD, þ.e. um þriðjungur af heildarútflutningi). Verði ekki um stefnubreytingu að ræða munu afborganir stóraukast á næstu árum og hugsanlega leiða til fjármálakreppu.

Í skýrslu alþjóðabankans frá október 1999 var efnahagsstefna ríkisstjórnarinnar gagnrýnd fyrir að víkja hjá grundvallarumbætum (structural reform). Þegar til lengri tíma er litið er því hagvexti og stöðugleika ógnað. Ómarkviss umbótastefna hefur skaðað áhuga erlendra fjárfesta og hömlur á gjaldeyrisviðskipti hafa dregið úr erlendum fjárfestingum. Hins vegar kemur fram í skýrslu Alþjóðabankans, að hægfara efnahagsumbætur hafi komið í veg fyrir stórlækkandi framleiðslu og versnandi lífskjör eins og raunin var í mörgum fyrrum sovétlýðveldum. Útflytjendur þurfa að skipta helmingi gjaldeyristekna sinna á opinberu gengi, sem er allt að fjórum sinnum lægra en svartamarkaðsgengið (það sem kemst næst raungengi). Alþjóðagjaldeyrissjóðurinn hætti stuðningi við landið eftir að þessar gjaldeyrishömlur voru innleiddar 1997. Úzbekistan, jafnt og önnur Samveldisríki, þarf miklar erlendar fjárfestingar til að geta komið hagkerfinu á traustan grunn. Landið býr yfir umtalsverðum náttúruauðlindum: jarðgasi, olíu, gulli (eitt af 10 stærstu gullframleiðendum í heimi), málmum og  úraníum (enriched uranium). 

Nauðsynlegar umbætur

Að mati EBRD þurfa stjórnvöld að hrinda eftirfarandi umbótum í framkvæmd til að stuðla að hagvexti:

Hömlum á verslun og gjaldeyrisviðskipti þarf að aflétta, sem og lánveitingum stjórnvalda til ósamkeppnishæfra greina, sem beina fjármagni frá hugsanlegum samkeppnishæfum greinum. 

Umtalsverðir fjármunaflutningar úr landbúnaði til iðnaðar eru óhagkvæmar, þar sem þær draga úr hvötum til aukinna afkasta í stærsta geira hagkerfisins og hafa því bein áhrif á minnkandi hagvöxt.

Til að stuðla að erlendum fjárfestingum þarf að heimila erlendum fjárfestum að kaupa meirihluta (controlling stake) í stórum ríkisfyrirtækjum; jafnframt þurfa stjórnvöld að draga úr óraunsæjum vonum um kaupverð. 

Til endurbóta á grunngerð landsins þarf að laða að fjármagn á viðskiptagrundvelli og tryggja fjárfestingar einkaaðila með traustum lagagrunni.

V. Horfur

Færa má rök fyrir því að þær aðgerðir Karímovs að brjóta á bak aftur alla andstöðu við stefnu stjórnvalda, pólitíska, efnahagslega og trúarlega, geri það að verkum að þau öfl sem að öðrum kosti væru reiðubúinn að berjast fyrir breytingum innan stjórnkerfisins með lýðræðislegum hætti grípi til vopna með það fyrir augum að steypa stjórnvöldum. Sprengingarnar í Tashkent 1999 og tilraunir uppreisnarmanna til ná fótfestu í Ferganadal benda til þess að sú þróun sé hafin. Það eru ekki síst harkalegar aðgerðir stjórnvalda gegn stjórnarandstæðingum og íslömskum trúarleiðtogum í Ferganadal sem hafa aukið fylgi við öfgamenn, en í Ferganadal hefur herská íslömsk bókstafstrú aldrei fest rætur. Það gæti nú verið að breytast. 

Ljóst er að stjórnvöld þurfa jafnframt að bæta lífskjör í dreifbýli með róttækum umbótum í landbúnaði, en það er lykillinn að sigri í baráttunni gegn íslömskum öfgamönnum og til að tryggja pólitískan stöðugleika. Stjórnvöld flytja nú fé úr dreifbýli til borga, einkum með skattlagningu á landbúnað, sem gerir það að verkum að laun í landbúnaðargeiranum dragast stöðug aftur úr meðallaunum á landsvísu. Þessi stefna hefur stuðlað að óánægju, einkum í Ferganadal, og jafnframt aukið fylgi við íslamska öfgamenn.

Í ljósi stefnu stjórnvalda undanfarin ár má gera ráð fyrir því að Tashkent herði enn tökin á allri andstöðu við stjórnvöld. Fari sú stefna saman við óbreytta efnahagstefnu og versnandi lífskjör má gera ráð fyrir því að herskáum stjórnarandstæðingum muni vaxa fiskur um hrygg. Slíkt mun leiða til þess að Úzbekistan mun leita í æ meira mæli til Rússlands eftir pólitískum og hernaðarlegum stuðningi. Óvíst er hvort Rússland yrði reiðubúið að hefja beinar hernaðaraðgerðir til að styðja stjórn Karímovs; ef svo færi mun Úzbekistan greiða það dýru verði, hugsanlega með fullveldi sínu.

VI. Tvíhliða samskipti Íslands og Úzbekistan

Ísland og Úzbekistan stofnuðu til stjórnmálasambands 25. september 1997. Engin viðskipti voru milli landanna fyrr en árið 2000, en þá var fluttur út vélbúnaður að andvirði u.þ.b. 12 milljóna króna. Úzbekistan óskaði á þessu ári eftir gerð tvísköttunarsamnings við Ísland, en viðræður geta í fyrsta lagi hafist eftir tvö ár samkvæmt upplýsingum fjármálaráðuneytisins. Tvær vegabréfsáritanir til Íslands voru gefnar út til Úzbeka árið 2000.

Þann 8. febrúar 2001 afhenti Jón Egill Egilsson sendiherra Islam Karimov forseta Úzbekistan trúnaðarbréf sem fyrsti sendiherra Íslands í Úzbekistan (með aðsetur í Moskvu). Athöfnin var látlaus og einföld. Á fundi sendiherra með forseta, svo og á fundum með utanríkisráðherra og embættismönnum, kom fram mjög ákveðin áhersla Úzbeka á að treysta sjálfstæði landsins (einkum forseti), en jafnframt á aðlögun að alþjóðasamfélaginu og þátttöku í alþjóðasamstarfi (einkum utanríkisráðherra og embættismenn). Höfuðáhersla var á tengsl við Evrópu ekki síst í viðskiptum. Jafnframt var greinilegt að menn líta, almennt séð, til Evrópu hvað varðar gæðaviðmið og var tíðrætt um "evrópskan staðal" (European standard), hverning svo sem það er skilið og útfært í raun. Einnig nefndu menn góð tengsl landsins við Japan og Kóreu. Viðhorfið til Rússlands einkenndist af skilningi á nauðsyn samvinnu, en síður af kærleika. 

Mikill áhugi var á Íslandi, þótt þekking á landi og þjóð væri takmörkuð. Fannst mönnum mikið til þess koma að tekist hefði að ná þeim lífsgæðum sem raun ber vitni, svo og að þessi litla þjóð tæki virkan þátt í alþjóðlegu samstarfi (m.a. fyrirhuguðu framboði til öryggisráðs S.þ.). Raunverulegur áhugi virtist vera á því að auka tengslin. Einkum sýndi forseti þó áhuga á tilverubaráttu íslensku þjóðarinnar, varðveislu menningararfs hennar og endurheimt sjálfstæðis. Varð fyrirhugað 15 mínútna spjall hans og sendiherra af þeim sökum 30 mínútna samtal, sem að verulegu leyti snerist um sögu-, menningar- og þjóðþrifamál. Kvað forseti Íslendinga greinilega til fyrirmyndar hvað þau mál varðar. Fólk sem leggði rækt við menningu sína, sögu og sjálfstæði, hefði barist frá fátækt til velmegunar - og ekki síst ætti enn börn, ólíkt öðrum Evrópubúum, - sameinaði allt það sem prýtt gæti eina þjóð! Íklæddi hann sendiherra úzbeskum silkislopp í lok samtals, en fékk á móti Íslendingasögur. Í flugvél á leið frá Tashkent til Moskvu kom utanríkisráðherra að máli við sendiherra og kvað Karimov forseta hafa áhuga á Íslandi og tengslum við landið.

